
YOSHLAR BANDLIGINI QO‘LLAB-QUVVATLASHDA HUDUDIY 
“YO‘L XARITALARI”NI JORIY ETISHNING AHAMIYATI 

Azimov Azimbek Azizbek o‘g‘li,
O‘zbekiston Respublikasi Prezidenti
huzuridagi Qonunchilik va huquqiy
siyosat instituti tayanch doktoranti

e-mail: azimovazimbek25@gmail.com

Annotatsiya. Mazkur maqolada mamlakatimiz miqyosida yoshlar bandligini ta’minlashning eng yangi 
va samarali usullari chuqur o‘rganilgan. Xususan, har bir hududning o‘ziga xos iqtisodiy holati va mehnat 
bozori talablaridan kelib chiqqan holda maxsus “yo‘l xaritalari”ni yaratish muhim ekanligi yoritilgan. Qator 
viloyatlardagi real holat asosida yoshlar ishsizligini kamaytirishga xizmat qiladigan hududiy dasturlarning amaliy 
ahamiyati batafsil tahlil qilingan. Bundan tashqari, joylardagi ish beruvchilarning bevosita ehtiyojlarini qondirish 
maqsadida, yosh kadrlarni zamonaviy kasb-hunarlarga o‘qitish va ularning malakasini oshirish tizimini yanada 
takomillashtirish yuzasidan o‘rinli ilmiy-amaliy taklif va tavsiyalar o‘rtaga tashlangan.

Kalit so‘zlar: yoshlar bandligi, “yo‘l xaritasi”, mehnat bozori, hududiy ixtisoslik, kasbga o‘qitish, stajirovka, 
bandlik dasturi 

ЗНАЧЕНИЕ ВНЕДРЕНИЯ РЕГИОНАЛЬНЫХ «ДОРОЖНЫХ КАРТ»  
В ПОДДЕРЖКЕ ЗАНЯТОСТИ МОЛОДЁЖИ

Азимов Азимбек Азизбек угли, 
базовый докторант 

Института законодательства и правовой политики 
при Президенте Республики Узбекистан

Аннотация. В статье углублённо исследуются новейшие и эффективные методы обеспечения 
занятости молодёжи в масштабах страны. В частности, обосновывается важность разработки 
специальных «дорожных карт» с учётом особенностей экономического положения каждого региона 
и потребностей рынка труда. На основе анализа реальной ситуации в ряде областей подробно 
рассматривается практическое значение региональных программ, направленных на снижение уровня 
безработицы среди молодёжи. Кроме того, в целях удовлетворения непосредственных потребностей 
работодателей на местах выдвигаются научно-практические предложения и рекомендации по 
дальнейшему совершенствованию системы профессионального обучения молодых кадров современным 
профессиям и повышения их квалификации.

Ключевые слова: занятость молодёжи, дорожная карта, рынок труда, региональная специализация, 
профессиональное обучение, стажировка, программа занятости

THE IMPORTANCE OF IMPLEMENTING REGIONAL “ROADMAPS”  
IN SUPPORTING YOUTH EMPLOYMENT

Azimov Azimbek Azizbek ugli,
Basic Doctoral Student at the Institute of Legislation and Legal Policy

 under the President of the Republic of Uzbekistan

Kirish
Bugungi kunda jahon miqyosida demografik 

jarayonlarning jadallashuvi davlatning ijtimoiy 
funksiyasini amalga oshirish, xususan, yoshlar-
ning mehnat qilish va band bo‘lish huquqlarini 
ta’minlashning samarali tashkiliy-huquqiy me-
xanizmlarini shakllantirishni taqozo etmoqda. 
BMT ma’lumotlariga ko‘ra, 2030-yilga kelib ja-
honda yoshlar sonining 7 foizga oshishi prognoz 
qilinmoqda. Bu esa ta’lim va kasbiy tayyorgarlik 
tizimlarini mehnat bozori talablariga moslashti-
rish, yangi ish o‘rinlarini yaratish hamda yosh-
larni munosib mehnat bilan ta’minlash masalala-
rining ahamiyatini yanada oshiradi. Shu nuqtayi 
nazardan BMTning “Youth 2030” strategiyasida 
ham yoshlarning huquq va manfaatlarini ta’min-
lash, ularning ijtimoiy-iqtisodiy imkoniyatlarini 
kengaytirish va qaror qabul qilish jarayonidagi 
ishtirokini kuchaytirish ustuvor yo‘nalishlar 
sifatida belgilangan. O‘zbekistondagi demografik 
holat ham yoshlar bandligini davlat ijtimoiy 
funksiyasining muhim yo‘nalishlaridan biri si-
fatida tizimli tashkil etish zaruratini ko‘rsatadi. 
Statistik ma’lumotlarga ko‘ra, 14–30 yoshdagi 
yoshlar soni 9,6 mln nafardan ortiq bo‘lib, mam-
lakat aholisining 25,7 foizini tashkil etadi. Ayni 
vaqtda har yili mehnat bozoriga 600 mingdan 
ortiq yosh kadr kirib kelmoqda. Demografik 
prognozlarga ko‘ra, 2030-yilga borib ushbu 
ko‘rsatkich 1 mln nafarga yaqinlashishi mumkin. 
Mazkur holat yoshlarni ish bilan ta’minlash, 
ularni mehnat bozorida talab yuqori bo‘lgan 
zamonaviy kasblarga tayyorlash va kasbiy mala-
kasini oshirish mexanizmini mehnat bozorining 
amaldagi ehtiyojlariga muvofiq takomillashti-
rishni talab etadi.

Shu bois Prezidentimizning 2025-yil  
26-dekabrdagi Oliy Majlis va O‘zbekiston xalqiga 
qilgan murojaatnomasida quyidagi fikrlar ilgari 
surildi: “Kasblarni rivojlantirish va yangi mehnat 

bozori arxitekturasini yaratish – kelgusi yil uchun 
dasturimizning toʻrtinchi ustuvor yoʻnalishi. Endi 
mamlakatimizning mehnat bozori mutlaqo yangi 
arxitektura asosida – kasb, malaka, texnologiya 
va taʼlimni birlashtiradigan yagona mexanizm 
sifatida ishlashi zarur (President of the Republic 
of Uzbekistan, 2025)”.

Darhaqiqat, hududlarning ijtimoiy-iqtisodiy 
rivojlanishini ta’minlash davlat boshqaruvining 
muhim yo‘nalishi bo‘lib, hududlar o‘rtasidagi 
tafovutlarni qisqartirish, mahalliy resurslardan 
samarali foydalanish va aholi farovonligini oshi-
rishga qaratilgan tashkiliy-huquqiy mexanizmlarni 
takomillashtirishni talab etadi. Mazkur jarayonda 
ijtimoiy infratuzilma, ta’lim va sog‘liqni saqlash 
tizimini rivojlantirish, ekologik barqarorlikni 
ta’minlash bilan bir qatorda, yoshlar bandligini 
ta’minlash bo‘yicha davlat va mahalliy boshqaruv 
organlari faoliyatining huquqiy mexanizmlarini 
takomillashtirish alohida ahamiyat kasb etadi.

Mehnat bozoriga oid rasmiy statistik ma’lu-
motlar so‘nggi yillarda umumiy ijobiy o‘zga-
rishlarni ko‘rsatmoqda. Xususan, O‘zbekistonda 
ishga joylashtirishga muhtoj, mehnat bilan band 
bo‘lmagan shaxslar soni 2021-yilda 1 441,8 ming 
nafar, 2022-yilda 1 332,7 ming, 2023-yilda  
1 024,1 ming, 2024-yilda 836,0 ming, 2025-yilda 
esa 744,9 ming nafarni tashkil etgan. Demak, 
2021–2025-yillar davomida mazkur ko‘rsatkich 
48,3 foizga qisqargan. Biroq umumiy ijobiy o‘z-
garishlarga qaramay, hududlar o‘rtasida sezilarli 
farqlar saqlanib qolmoqda. Jumladan, 2024-yil-
da ishga joylashtirishga muhtoj shaxslar soni  
Farg‘ona viloyatida 100,5 ming, Samarqand vi-
loyatida 86,4 ming, Qashqadaryo viloyatida 80,9 
ming nafarni tashkil etgan (National Statistics 
Committee of the Republic of Uzbekistan, 2026).

Ushbu statistik ko‘rsatkichlar mehnat bozo-
ridagi holat hududlar bo‘yicha bir xil emasligini 
ko‘rsatadi. Hududlarning demografik tarkibi, 

Abstract. This article provides an in-depth study of the newest and most effective methods for ensuring youth 
employment across our country. In particular, the importance of creating special “roadmaps” based on the specific 
economic situation and labor market requirements of each region was highlighted. Based on the real situation in 
several regions, the practical significance of regional programs aimed at reducing youth unemployment is analyzed 
in detail. Furthermore, in order to meet the direct needs of local employers, appropriate scientific and practical 
proposals and recommendations have been put forward to further improve the system of training young personnel 
in modern professions and improving their qualifications.

Keywords: youth employment, roadmap, labor market, regional specialization, vocational training, internship, 
employment program 

iqtisodiy ixtisoslashuvi, mavjud ish o‘rinlari va 
ish beruvchilarning malakali kadrlarga bo‘lgan 
ehtiyojidagi farqlar yoshlar bandligini ta’minlash-
da yagona yondashuv bilan cheklanmasdan, har 
bir hududning o‘ziga xos xususiyatlarini hisobga 
olgan mexanizmlarni qo‘llashni talab etadi. Shu 
bois, har bir hududning mehnat bozori holati 
va kadrlarga bo‘lgan amaldagi ehtiyojidan kelib 
chiqib maxsus “yo‘l xaritalari”ni ishlab chiqish, 
yoshlarni kasbga tayyorlash dasturlarini mahalliy 
ish beruvchilar ehtiyojlari bilan uyg‘unlashtirish 
hamda ularning ijrosini aniq natijaviy ko‘rsat-
kichlar asosida baholash yoshlar bandligini 
ta’minlashning tashkiliy-huquqiy mexanizmlarini 
takomillashtirishda muhim ahamiyat kasb etadi.

O‘zbekiston Respublikasi mustaqillikka erish-
gandan so‘ng hududlarni ijtimoiy-iqtisodiy ri-
vojlantirish masalasi davlat siyosatining ustuvor 
yo‘nalishlaridan biri sifatida belgilandi. So‘nggi 
yillarda mamlakatda amalga oshirilayotgan keng 
qamrovli islohotlar barcha hududlarda iqtisodiy 
barqarorlikni ta’minlash, yangi ish o‘rinlarini 
yaratish hamda aholining hayot darajasini yax-
shilashga yo‘naltirilgan. Jumladan, “Hududlarni 
kompleks rivojlantirish” dasturi doirasida inf-
ratuzilma obyektlarini yangilash, tadbirkorlik 
faoliyati uchun qulay shart-sharoitlar yaratish, 
qishloq xo‘jaligiga zamonaviy innovatsion texno-
logiyalarni joriy etish, aholining ijtimoiy-iqtisodiy 
ko‘rsatkichlarini oshirish kabi muhim tashabbus-
lar izchil amalga oshirilmoqda.

Ma’lumki, bugungi kunda yoshlar bandligini 
ta’minlash masalasi har bir davlatning ijtimoiy-
iqtisodiy siyosatida ustuvor yo‘nalishlardan biri 
hisoblanadi. Mehnat bozoriga kirib kelayotgan 
yoshlar oqimining ko‘payishi, yangi kasb va 
ko‘nikmalarga bo‘lgan talabning o‘sishi hamda 
hududlar iqtisodiy salohiyatining turlicha ekanli-
gi bandlik siyosatini hududiy xususiyatlarga mos 
holda tashkil etishni taqozo etmoqda.

Shu asnosida Oʻzbekiston Respublikasi 
Prezidentining 2019-yil 8-yanvarda qabul qi-
lingan “Hududlarni kompleks ijtimoiy-iqtisodiy 
rivojlantirish boʻyicha sektorlar faoliyatini 
yanada takomillashtirishga doir qoʻshimcha cho-
ra-tadbirlar toʻgʻrisida”gi PQ–4102-sonli qarori 
qabul qilindi. Ushbu normativ-huquqiy hujjatda 
mamlakatimizda hududlarni kompleks ijtimoiy-
iqtisodiy rivojlantirish, aholining yashash sha-
roitlarini tubdan yaxshilash, turmush darajasida 

sezilarli ijobiy oʻzgarishlarga erishish boʻyicha 
izchil chora-tadbirlarni yo‘lga qo‘yish maqsadida 
hududlarni sektorlarga boʻlib ishsizlikning oldini 
olish bo‘yicha ustuvor vazifalar belgilandi. Misol 
uchun, sektorlar faoliyatini muvofiqlashtirish 
va samaradorligini yanada oshirish maqsadida 
sektorlarning “tuman (shahar) – viloyat   – res-
publika” tamoyili asosida ularga amaliy va uslu-
biy yordam koʻrsatish hamda faoliyatini nazorat 
qilish boʻyicha hokimliklar, prokuratura, ichki 
ishlar va soliq idoralarida vertikal boshqaruv ti-
zimini joriy etish amaliyoti yo‘lga qo‘yildi. Har bir 
hududda aniqlangan muammolarni bartaraf etish 
maqsadida hududiy va respublika darajasida “yo‘l 
xaritalari”ni ishlab chiqish hamda ularning ama-
liy ijrosini ta’minlash, shuningdek, mazkur hujjat-
larda belgilangan chora-tadbirlar samaradorligini 
oshirishga qaratilgan qo‘shimcha mexanizmlarni 
belgilash qayd etildi. 

OECD tadqiqotlarida yoshlar bandligini 
ta’minlashda “place based policy”, ya’ni hududiy 
xususiyatlarga asoslangan siyosat muhimligi 
ta’kidlanadi. Unga ko‘ra, har bir hududning iq-
tisodiy ixtisoslashuvi va mehnat bozori tarkibi 
hisobga olinmasa, bandlik dasturlari kutilgan 
natijani bermaydi (OECD, 2016). Ayni damda 
O‘zbekistonda demografik tarkibda yoshlar ulu-
shi yuqori bo‘lib, mehnat bozoriga har yili katta 
miqdorda yangi ishchi kuchi kirib kelmoqda. 
Shu bilan birga, hududlar o‘rtasida iqtisodiy 
rivojlanish darajasi, investitsiya oqimi, sanoat-
lashuv ko‘rsatkichi va xizmatlar sektori hajmi 
bo‘yicha sezilarli tafovutlar mavjud. Natijada 
yoshlar bandligi masalasi respublika miqyosida 
yagona yondashuv asosida emas, balki hududiy 
ixtisoslashuv va mehnat bozori ehtiyojlarini 
hisobga olgan holda hal etilishi lozim bo‘lgan 
kompleks muammoga aylanmoqda.

Xususan, ayrim hududlarda sanoat, turizm, 
hunarmandchilik, qishloq xo‘jaligi va axborot 
texnologiyalari yo‘nalishlari jadal rivojlanmoqda. 
Biroq mazkur dasturlar doirasida yoshlar band-
ligini hududiy mehnat bozori ehtiyojlari asosida 
tizimli rejalashtirish mexanizmi yetarli darajada 
shakllanmagan. Amaldagi dasturlar umumiy 
xarakterga ega bo‘lib, ko‘plab hududlarda yoshlar 
bandligini ta’minlash mexanizmlari mahalliy iqti-
sodiy salohiyat, demografik tarkib va talab yuqori 
bo‘lgan sohalar bilan yetarlicha uyg‘unlashtiril-
magan. Natijada yoshlar o‘rtasida ishsizlik dara-

jasi, kasbiy nomutanosiblik va malaka yetishmov-
chiligi muammolari saqlanib qolmoqda.

Mehnat bozori iqtisodchilari Bell va Blanchf-
lower (2011) yoshlar ishsizligi masalasini alohida 
ijtimoiy-iqtisodiy xavf sifatida baholaydi. Ular-
ning fikricha, yoshlar ishsizligi uzoq muddatli sal-
biy oqibatlarga – daromadning pasayishi, kasbiy 
ko‘nikmalarning yo‘qolishi va ijtimoiy integratsi-
yaning sustlashishiga olib keladi. Olimlar yoshlar 
bandligi siyosatini umumiy bandlik siyosatidan 
alohida ko‘rib chiqish zarurligini ta’kidlaydi. Shu 
sabab hududiy mehnat bozori xususiyatlarini 
inobatga olgan holda yoshlar bandligini ta’min-
lashga qaratilgan “yo‘l xaritalari” modelini ishlab 
chiqish, uning amaliy samaradorligini tahlil qilish 
va takomillashtirish bo‘yicha ilmiy takliflar ishlab 
chiqishni taqozo etmoqda. 

Asosiy qism
Shu bilan birga, mazkur tadqiqot doirasida 

yoshlar bandligini hududiy ixtisoslashuv aso-
sida rejalashtirish modeli ishlab chiqiladi, “yo‘l 
xaritasi” tushunchasi yoshlar bandligini oshi-
rishning strategik-amaliy instrumenti sifatida 
tizimlashtiriladi, hududiy iqtisodiy salohiyat va 
yoshlar bandligi o‘rtasidagi bog‘liqlik tahliliy ko‘r-
satkichlar asosida dalillanadi, mahalliy mehnat 
bozori ehtiyojlariga mos kasb-hunar tayyorgarligi 
modelining konseptual asoslari taklif etiladi.

Tadqiqot doirasida barcha huquqiy fanlar 
uchun muhim bo‘lgan ilmiylik, xolislik, tizimlilik, 
determenizm prinsiplari, xronologik uslub, qiyo-
siy tahlil, formal yuridik, induksiya va deduksiya 
va boshqa ilmiy metodlardan foydalanildi.

Dastlab Oʻzbekiston Respublikasi Vazirlar 
Mahkamasining 2017-yil 10-aprelda qabul qi-
lingan “Erkin iqtisodiy zonalar faoliyatini tashkil 
etish chora-tadbirlari toʻgʻrisida”gi 196-son 
qarori asosida G‘ijduvon, Urgut, Qo‘qon, Hazo-
rasp kabi shahar, tumanlarda bir qator samarali 
iqtisodiy o‘zgarishlar amalga oshirildi hamda shu 
kabi rivojlangan shaharlar tajribasidan boshqa 
infratuzilmaga ega shahar va tumanlar uchun 
“yo‘l xarita”si tuzilishi qayd etildi. 

O‘zbekiston Respublikasi Prezidentining 
2025-yil 4-martda qabul qilingan “Maxsus 
iqtisodiy va sanoat zonalari faoliyatining sama-
radorligini oshirish boʻyicha qoʻshimcha chora-
tadbirlar toʻgʻrisida”gi PF–41-sonli Farmoni 
asosida hududlardagi maxsus iqtisodiy va sanoat 
zonalari faoliyatini yanada takomillashtirish 

chora-tadbirlarini amalga oshirish boshlandi. 
Maxsus iqtisodiy va sanoat zonalari samaradorli-
gini oshirish uchun bir qator ko‘ratkichlar belgi-
landi. Shu tufayli bir qator hududlarda, jumladan, 
Samarqand viloyatida “Nurobod texnoparki”, 
Andijonda “Andijon texnopark” maxsus sanoat 
zonasi tashkil etildi.

Shu bilan birga, ko‘plab normativ hujjatlar 
umumiy xarakterga ega bo‘lib, hududlarning 
iqtisodiy salohiyatini oshirish va mehnat bozorini 
rivojlangan hududlar tajribasi asosida o‘stirishga 
qaratilgan, lekin yoshlarni ish bilan ta’minlash 
masalalari har bir hududning iqtisodiy imkoniyat-
laridan, ulardagi demografik ko‘rsatkichlar hamda 
hududning ichki resurslarini inobatga olgan 
holda yondashilmagan. Nobel mukofoti sovrindori 
Amartya Sen (1999) “imkoniyatlar yondashuvi” 
(capability approach) nazariyasida yoshlar bandli-
gini nafaqat ish o‘rni bilan ta’minlash, balki inson 
kapitalini rivojlantirish jarayoni sifatida ko‘radi. 
Uning fikricha, kasbiy ta’lim va malaka oshirish 
yoshlarning iqtisodiy mustaqilligini ta’minlaydi. 
Shu sababli har bir viloyat, tuman va shahar 
kesimida yoshlar bandligi bo‘yicha alohida “yo‘l 
xaritalari”ni ishlab chiqish muhim ahamiyatga ega.  

Buxoro viloyati kadrlar taqsimoti ichki im-
koniyatlaridan kelib chiqsak, mazkur viloyatda, 
ayniqsa, oliy ma’lumotli yoshlar mutaxassilar 
o‘zlarining mehnat faoliyatini ta’lim sohasi bilan 
boshlamoqda (maktab va maktabgacha ta’lim 
muassasalarida). Viloyatda yoshlar orasida peda-
gogika yo‘nalishiga qiziqish yuqoriligini ko‘rish 
mumkin.

Boshqa viloyatlarda ham daromadli sohalari 
mavjud. Mahalliy mehnat bozorini tahlil qilish va 
yoshlar uchun talab yuqori bo‘lgan sohalarni aniq-
lab, shu yo‘nalishda o‘qitish tizimini yo‘lga qo‘yish 
maqsadga muvofiq. Bugungi kunda taʼlim muas-
sasalarini tamomlab, mehnat bozoriga kirib kela-
yotgan 21 860 nafar yoshlar bandligini taʼminlash 
dasturini ishlab chiqish katta ahamiyatga ega.

Shunga qaramay, Buxoro viloyatida ham 
yoshlar bandligini ta’minlash uchun ta’limdan 
tashqari yo‘nalishlarda, masalan, turizm, xizmat 
ko‘rsatish, hunarmandchilik, axborot texnologiya-
lari, qishloq xo‘jaligi va oilaviy tadbirkorlik soha-
larida yangi ish o‘rinlarini yaratish imkoniyatlari 
ham mavjud. 

Qashqadaryo va Surxondaryo viloyatlarida 
– qishloq xo‘jaligi, bog‘dorchilik, chorvachilik; 



12.00.02 – KONSTITUTSIYAVIY HUQUQ. 
MA’MURIY HUQUQ. 

MOLIYA VA BOJXONA HUQUQI

672026-YIL 4-SON
VOLUME 6 / ISSUE 4 / 2026

YURISPRUDENSIYAISSN: 2181-1938

Samarqand va Farg‘ona viloyatlarida – turizm, 
ipakchilik, hunarmandchilik; Toshkent shahrida 
– axborot texnologiyalari, startaplar va xizmat 
ko‘rsatish sohasi; Qoraqalpog‘iston Respublikasi 
va Navoiy viloyatida – konchilik va sanoat tar-
moqlarida imkoniyati yuqori. 

Ushbu ixtisoslikni viloyat tarkibidagi tuman, 
shaharlar miqyosida ko‘rib chiqishimiz mumkin:

Namangan viloyati Chust tumani hamda Far-
g‘ona viloyati Marg‘ilon shahri – hunarmandchilik, 
Qo‘qon shahri – oilaviy tadbirkorlik, Buxoro vilo-
yati G‘ijduvon tumani, Samarqand viloyati Urgut 
shahrida – tadbirkorlik sohasi keng rivojlangan. 

Shuningdek, xorijiy davlatlar tajribasiga 
diqqatimizni qaratadigan bo‘lsak, Yevropa Ittifo-
qida yoshlar bandligini ta’minlash bo‘yicha eng 
samarali mexanizmlardan biri sifatida Reinforced 
Youth Guarantee dasturi joriy etilgan. Mazkur 
yondashuvga ko‘ra, a’zo davlatlar 25 yoshgacha 
bo‘lgan har bir yoshga ishsiz qolganidan keyin 4 oy 
ichida ish, ta’lim, amaliyot yoki stajirovka taklifini 
berish majburiyatini oladi (European Commission, 
2020). Dastur doirasida eng muhim jihat shundaki, 
har bir davlat tomonidan alohida implementatsiya 
rejasi ishlab chiqiladi. Ushbu rejada vakolatli 
organlar, aniq muddat, moliyalashtirish manba-
lari hamda hamkor tashkilotlar belgilab beriladi  
(European Social Fund, 2025, p. 45).

Mazkur tizimning asosiy ustunligi – yoshlar 
ishsizligi ko‘pincha mahalliy darajadagi muammo 
ekanligini e’tirof etgan holda mahalliy hokimiyat 
organlari va hududiy hamkorlarning rolini ku-
chaytirishga qaratilganidadir (OECD, 2014, p. 18). 
Bu esa hududiy mehnat bozori xususiyatlarini 
inobatga olib, moslashuvchan bandlik siyosatini 
yuritish imkonini beradi.

Italiyada yoshlar bandligini qo‘llab-quvvatlash 
siyosati doirasida hududiy yondashuv keng qo‘l-
laniladi. Xususan, Youth Employment tashabbusi 
doirasida har bir region o‘zining ijtimoiy-iqtiso-
diy ehtiyojidan kelib chiqqan holda mustaqil imp-
lementatsiya rejalarini ishlab chiqadi (Ministry 
of Labour and Social Policies of Italy, 2019, p. 7). 
Mazkur yondashuv umumiy milliy siyosat talabla-
rini saqlagan holda hududiy moslashuvchanlikni 
ta’minlaydi.

Bu tajriba aynan “har bir hududga mos “yo‘l 
xaritasi” ishlab chiqish g‘oyasiga to‘liq mos ke-
ladi. Ya’ni markaziy darajada umumiy qoidalar 
belgilanadi, ammo ularni amalga oshirish mexa-

nizmlari regionlarning o‘ziga xos xususiyatlariga 
qarab shakllantiriladi (Eurofound, 2007). Buyuk 
Britaniyada yoshlar bandligini qo‘llab-quv-
vatlash maqsadida katta hajmdagi moliyaviy 
paketlar ajratilib, ehtiyoj yuqori bo‘lgan hududlarda  
bosqichma-bosqich “Jobs Guarantee” dasturini jo-
riy etish rejalashtirilgan (London Councils, 2024). 
Mazkur dastur 2026-yildan boshlab sinov tari-
qasida amalga oshirilishi ko‘zda tutilgan bo‘lib, 
dastlab mehnat bozori eng murakkab hududlarni 
qamrab oladi. Ushbu modelning asosiy afzalligi 
shundaki, yoshlar bandligini ta’minlash choralari 
hududlar kesimida bosqichma-bosqich kuchay-
tirib boriladi, resurslar esa ehtiyoj darajasi eng 
yuqori bo‘lgan hududlarga yo‘naltiriladi (Institute 
for Employment Studies, 2026). Bu yondashuv 
O‘zbekiston sharoitida ham mintaqaviy tafovut-
larni hisobga olgan holda “yo‘l xaritalari”ni ishlab 
chiqishda muhim namuna bo‘lib xizmat qilishi 
mumkin. Yaponiyada yoshlar bandligini ta’min-
lash tizimi hududiy xizmatlar tarmog‘i asosida 
yo‘lga qo‘yilgan. 2006-yildan boshlab mamla-
katda yoshlar, xususan, NEET toifasiga mansub 
(ta’limda, bandlikda va kasbiy tayyorgarlikda 
bo‘lmagan) yoshlar bilan ishlash uchun Regional 
Youth Support Stations markazi tashkil etilgan 
(Japan Institute for Labour Policy and Training, 
2022, p. 14). Shuningdek, bitiruvchilar va ish 
izlayotgan yoshlar uchun ixtisoslashgan Hello 
Work bandlik bo‘limi faoliyat yuritadi. Mazkur 
tizim quyidagi zanjir asosida ishlaydi: hududiy 
xizmat ko‘rsatish → kasbiy yo‘naltirish → o‘qitish 
→ ishga joylashtirish.

Bu tajriba yoshlar bandligini ta’minlashda 
markazlashgan yondashuv bilan bir qatorda 
hududiy infratuzilmaning muhimligini ko‘rsatib 
beradi.

Xitoy Xalq Respublikasida yoshlar bandligini 
qo‘llab-quvvatlash tizimi asosan mahalliy huku-
matlarning faol ishtirokiga tayangan holda tashkil 
etilgan. Mamlakatda yoshlar bandligini oshirish 
bo‘yicha qabul qilingan chora-tadbirlar paketida 
quyidagilar mavjud (State Council of the People’s 
Republic of China, 2023): 

– ish beruvchilarga subsidiya berish; 
– kasb-hunar ta’limiga kirishni kengaytirish; 
– yoshlarni qayta tayyorlash dasturlarini mo-

liyalashtirish; 
– stajirovka va vaqtinchalik bandlik dasturlarini 

rivojlantirish kabi mexanizmlar nazarda tutilgan.



12.00.02 – KONSTITUTSIYAVIY HUQUQ. 
MA’MURIY HUQUQ. 
MOLIYA VA BOJXONA HUQUQI

68 2026-YIL 4-SON
VOLUME 6 / ISSUE 4 / 2026

ISSN: 2181-1938YURISPRUDENSIYA

Eng muhim jihati shundaki, ushbu choralarni 
amalga oshirishda mahalliy hukumatlar asosiy 
mas’ul subyekt sifatida belgilangan. Bu esa hu-
dudiy xususiyatlarni hisobga olgan holda mosla-
shuvchan siyosat yuritish imkonini beradi (China 
Development Research Foundation, 2022).

Xulosa
Xulosa o‘rnida shuni aytishimiz mumkinki, 

yoshlar bandligini ta’minlash uchun aynan shu 
sohalarga mos hududiy o‘quv dasturlari ishlab 
chiqish maqsadga muvofiq. Shu orqali mehnat bo-
zori talablariga mos malakali kadrlar yetishtirish 
imkoniyati kengayadi.  Buyuk Britaniya, Xitoy, 
Yaponiyada hududlar kesimida rivojlanish tako-
millashgan. Ayniqsa, aholining aksariyat qismini 
yoshlar tashkil etgan Xitoy tajribasi bizning iqtiso-
diy-siyosiy institutlarimizga mos. 

Yuqoridagi keltirilgan fikrlardan kelib chiqib, 
ushbu mexanizm asosida amalga oshiriladigan 
dastur joriy etilsa, quyidagi o‘zgarishlar sodir 
bo‘lishi mumkin:

– yoshlar o‘rtasida ishsizlik darajasi sezilarli 
darajada kamayadi;

– mahalliy mehnat bozorida raqobatbardosh, 
kasbiy tayyorgarlikka ega yosh mutaxassislar 
soni ortadi;

– yoshlarning iqtisodiy-ijtimoiy faolligi va 
tadbirkorlik salohiyati rivojlanadi;

– hududlarda yangi ish o‘rinlari yaratiladi;
– davlat va jamiyat hayotida yoshlarning o‘rni 

yanada mustahkamlanadi;
– xalqaro talablarga mos yosh kadrlarni tay-

yorlash imkoniyati yuzaga keladi.
Yoshlar bandligini qo‘llab-quvvatlash dasturi 

joriy etilishi bu nafaqat iqtisodiy, balki ijtimoiy 
ahamiyatga ham ega. Har bir viloyatda “Yoshlar 
bandligi yo‘l xaritasi”ni ishlab chiqish va amalga 
oshirish yoshlarning mehnat bozoriga integrat-
siyasini ta’minlaydi, ularning ijtimoiy faolligini 
oshiradi va mamlakat taraqqiyotiga hissa qo‘shish 
imkonini yaratadi. Shu bois davlat idoralari, xusu-
siy sektor va jamoatchilik tashkilotlari o‘rtasida 
samarali hamkorlikni yo‘lga qo‘yish zarur. Faqat 
shunda yoshlar bandligi masalasi tizimli, barqaror 
va samarali yo‘l bilan hal etilishi mumkin. 

Yoshlar bandligini qo‘llab-quvvatlash dasturi-
ni har bir hududda yoshlar bandligi uchun alohi-
da “yo‘l xaritasi” ishlab chiqish va bu orqali yosh-
larning bandlik ko‘rsatkichlarini bosqichma-bos-
qich oshirish imkoniyati sanaladi. Shuningdek, 

hududlar kesimida mazkur yerlarda shakllangan 
yuqori daromad olib keluvchi sohalar mavjud va 
shu orqali iqtisodiyotni rivojlantirish choralari 
ko‘rilmoqda. Bunga doir Vazirlar Mahkamasining 
yuridik hujjati qabul qilingan, lekin bu normativ-
huquqiy hujjatda aynan yoshlarning bandligini 
oshirishga qaratilgan ustuvor me’yorlar mavjud 
emas. Har bir viloyatda yuqori daromad olib 
keluvchi, yildan yilga talab yuqorilab borayotgan 
sohalarni aniqlab, ularni rivojlantirish uchun 
yoshlarni keng jalb qilish, ushbu sohalarga doir 
o‘quv kurslarni samarali tashkil etish lozim. 
Chunki rivojlangan hududlardagi soha o‘lkamiz-
ning boshqa istalgan hududlariga samarali ta’sir 
etmasligi mumkin. Chunki hududlarning ichki 
imkoniyatlari turfa xil. 

Shularni inobatga olgan holda, “yo‘l xaritasi” 
doirasida quyidagilarni amalga oshirish taklif 
etiladi:

– mahalliy mehnat bozorining hozirgi holatini 
tahlil qilish; 

– talab yuqori bo‘lgan kasblar ro‘yxatini 
shakllantirish;

– shu kasblar bo‘yicha qisqa muddatli kasb-
hunar o‘quv kurslarini tashkil etish;

– yoshlarni amaliyot va stajirovkalarga jalb 
etish orqali tajriba orttirish tizimini yo‘lga qo‘yish;

– hududiy korxona va tashkilotlar bilan ham-
korlikda yoshlar bandligini oshirish bo‘yicha uch 
tomonlama kelishuvlar imzolash; 

– har bir hududda yoshlar bandligini ta’min-
lash bo‘yicha alohida media-reja ishlab chiqib, 
yoshlarning ijtimoiy faolligini ta’minlash;

– hududlarda amalga oshirilayotgan ishlar-
ning ijrosi va samaradorligini doimiy kuzatish 
hamda baholashga mo‘ljallangan yagona raqamli 
monitoring ekotizimini yaratish, unga sun’iy in-
tellekt texnologiyalarini integratsiya qilish orqali 
inson omili, korrupsiya xavfi va ortiqcha byurok-
ratik tartib-taomillarni kamaytirish;

– har bir hududdagi talab yuqori sohalaridan 
kelib chiqib “ma’lum sohaga ixtisoslashgan” hu-
dudlarni yaratish.

Bu ishlarga birdek mas’ul organ sifatida 
yoshlar ishlari agentligi hamda mahalliy hokimi-
yat organlarini doimiy integratsiyada bo‘lishini 
ta’minlash, har bir hududdagi mahalliy hokimiyat 
organlari o‘rtasida yoshlar bandligini ta’minlash 
bo‘yicha raqobat muhitini shakllantirish nazarda 
tutiladi.

